
የወላይታ ሶዶ ዩኒቨርሲቲ የመምህራን የጋራ መኖሪያ ቤቶች አስተዳደር የዉስጥ መመሪያ አፈፃፀም ቁጥር 022/2014







መጋቢት 2014 ዓ/ም
ወላይታ ሶዶ ዩኒቨርሲቲ
መግቢያ
የወላይታ ሶዶ ዩኒቨርሲቲ መምህራንና ተመራማሪዎች የተረጋጋ ሕይወት ኖሯቸው በስራቸው ላይ እንዲያተኩሩ ለማስቻል፤ የመማር ማስተማርና የጥናትና ምርምር ሥራዎችን ለማጎልበት የመምህራን የጋራ መኖሪያ ቤት ችግር ለመፍታት በስፋት እየሰራ ይገኛል፡፡ 
በመሆኑም ይህ የዉስጥ መመሪያ አፈጻጸም ደንብ የወላይታ ሶዶ ዩኒቨርሲቲ በባለቤትነትና በኪራይ ይዞ ለመምህራን የጋራ መኖሪያነት በዉል ያስተላለፋቸዉን ቤቶችን አስተዳደራዊ ጉዳዮችን የያዘ ሲሆን መመሪያዉ መምህራንና ቤተሰቦቻቸዉ ቤቶቹን በሚጠቀሙበት ጊዜ የሚፈጠሩ ክፍተቶች ልያስከትሉ የሚችሉ ዉጤቶችን በአፈጻጸም ደንብ መደንገጉ ለዉል ሰጪና ለዉል ተቀባይ ያለዉ ፋይዳ ከፍተኛ በመሆኑና መምህራን በዉል የተቀበሉትን ቤት በአግባቡ እንዲይዙ የአሰራር ሥርዓት መዘርጋት በማስፈለጉ፤ 

ክፍል አንድ፡ ጠቅላላ ድንጋጌዎች
አንቀጽ 1፡ ስያሜ
ይህ መመሪያ የወላይታ ሶዶ ዩኒቨርሲቲ የመምህራን የጋራ መኖሪያ ቤቶች አስተዳደር የዉስጥ መመሪያ አፈጻጸም ቁጥር 022/2014 ተብሎ ይጠራል፡፡
አንቀጽ 2፡ ትርጉም
2.1. ዩኒቨርሲቲ፡- ማለት የወላይታ ሶዶ ዩኒቨርሲቲ ማለት ነው፡፡
2.2. ከፍተኛ አመራር፡- ማለት ፕሬዚዳንት እና ምክትል ፕሬዚዳንቶች  ማለት ነዉ፡፡
2.3. መካከለኛ አመራር፡- ማለት ዳይሬክተሮች፣ የኮሌጅ ዲኖች፣ የካምፓስ ዲኖች፣ የትምህርት ቤት ዲኖች፣ በዲን ማዕረግ/ ደረጃ የሚገኙ አመራሮች፣ የኢንስቲትዩት ዋና ኃላፊዎች ማለት ነው፡፡
2.4. መሰረታዊ አመራር፡- ማለት የትምህርት ክፍል ኃላፊ፣ ምክትል ዲን፣ ተባባሪ ዲን፣ አስተባባሪ እና በዚህ ደረጃ/ማዕረግ የሚገኙ አመራሮች ማለት ነው፡፡
2.5. መምህር፡- ማለት በወላይታ ሶዶ ዩኒቨርሲቲ ዉስጥ በተለያዬ ደረጃ ያሉ ተማሪዎችን በቋሚነት በማስተማር፣ በምርምርና ማህበረሰብ አገልግሎት እና ቴክኖሎጂ ሽግግር ሥራ ላይ በመሳተፍ የሚገኝ የዩኒቨርሲቲዉ አካዳሚክ ሰራተኛ ማለት ነዉ፡፡
2.6. የመምህራን የጋራ መኖሪያ ቤት፡- ማለት በዩኒቨርሲቲዉ ባለቤትነት ወይም ዩኒቨርሲቲዉ በኪራይ ወስዶ የሚያስተዳድረዉ ማንኛውም የጋራ መኖሪያ ቤት ሆኖ ለመምህር፣ ለጋራ መኖሪያነት በውድድር የሚሠጥ ቤት ማለት ነው፡፡
2.7. ነዋሪ፡- በዩኒቨርሲቲዉ ባለቤትነት ወይም በኪራይ በሚገኙ የጋራ መኖሪያ ቤት በውድድር ወይም ያለውድድር በልዩ ዉሳኔ እንዲኖር ተፈቅዶለት ቤቱን በዉል ተረክቦ የሚኖር መምህር እና ከእርሱ ጋር የሚኖሩ ቤተሰብ አባላት ማለት ነው፡፡
2.8. ልዩ ቤቶች፡- ማለት ለመምህራን በውድድር የማይሰጡና በፕሬዚዳንትነትና በምክትል ፕሬዚዳንትነት ለሚሾሙ ኃላፊዎች ብቻ ያለዉድድር የሚሰጡ ቤቶች ማለት ነዉ፡፡
2.9. ቤተሰብ፡- ማለት ባል፣ ሚስት ከራስ የተወለዱ ልጆችን እንዲሁም ሕጋዊ የጉዲፈቻ ልጆችን ይጨምራል፡፡
2.10. ኮሚቴ፡- ማለት የጋራ መኖሪያ ቤት የዲሲፒሊን ጥሰቶችንና የመመሪያውን አፈጻጸምን የሚከታተል እስታንዲንግ ኮሚቴ ሆኖ ከኗሪዎች የሚዋቀር ይሆናል፡፡
2.11. የነዋሪዎች ኮሚቴ፡- ማለት ለአካባቢ ጽዳት፣ ልማት፣ ጸጥታና ሌሎችም ማህበራዊ ጠቀሜታዎች ሲባል፤ በዩኒቨርሲቲው መኖሪያ ተብለው በተከለሉ ሕንጻዎች ውስጥ በሚኖሩ ነዋሪዎች ፈቃድና ፍላጎት የተቋቋመ ኮሚቴ ነው፡፡
2.12. ግንባታ፡- ማለት ማናቸውም በጋራ መኖሪያ መንደር ውስጥ የሚደረጉ የግንባታ ሥራዎች ማለት ነው፡፡
2.13. የዲሲፒሊን ጥሰት፡- ማለት ማንኛውም የጋራ መኖሪያ ቤት ተጠቃሚ ይህን መመሪያ እና የጋራ መኖሪያ ቤት መመሪያ በመተላለፍ የሚፈጸም ጥሰት ማለት ነው፡፡
2.14. የዲሲፒሊን እርምጃ፡- ማለት ማንኛውም የጋራ መኖሪያ ቤት ተጠቃሚ ይህን መመሪያ እና የጋራ መኖሪያ ቤት መመሪያ በመተላለፍ ለሚፈጽመው ጥፋት የሚወሰድ ቅጣት ማለት ነው፡፡
2.15. ፆታዊ ትንኮሳና ጥቃት፡ - ማለት በጋራ መኖሪያ ግቢ ዉስጥ የሚፈጸም ሆኖ ከተጎጂው ፈቃድ ውጪ በሁለቱም ፆታዎች የሚፈጸም የወሲብ ጥቃት ወይም ሌላ ወሲባዊ ፍላጎት ያለው የቃል ወይም የአካል ንኪኪ ተግባር ሲሆን የሚከተሉትን ያካትታል፡-
ሀ) ከሌላው ወገን ፈቃድ ውጪ የመሳም፣ የሰውነት አካልን የመዳሰስ፣ የመጎንተል 
    ወይም የመሳሰለውን የሰውነት ንክኪ የመፈጸም ድርጊት፤
ለ) ተጠቂውን በመከታተል ወይም እንቅስቃሴውን በመገደብ ወሲባዊ ትንኮሳ መፈጸም፣ ወይም ለሎች ተመሳሳይ ክብደት ያላቸዉ ፆታዊ ትንኮሳና ጥቃቶች ናቸዉ፡፡
አንቀጽ 3፡ የፆታ አገላለጽ
በዚህ አፈፃፀም መመሪያ በወንድ ፆታ የተገለጹ አንቀፆች ለሴት ፆታ ያገለግላሉ፡፡ 
አንቀጽ 4፡ የተፈጻሚነት ወሰን
የዚህ የዉስጥ አፈፃፀም መመሪያ ድንጋጌ በዩኒቨርሲቲው የጋራ መኖሪያ ቤት ተጠቃሚዎች ላይ ብቻ ተፈጻሚ ይሆናል፡፡

አንቀጽ 5፡ ዓላማ
5.1 . የዚህ የዉስጥ አፈፃፀም መመሪያ ዋና ዋና ዓላማዎች የሚከተሉት ናቸው፡- 
5.1.1 በጋራ ሕንፃ ወይም ቪላ የተሰሩ ቤቶችና ንብረቶች ሕግና ሥርዓት ባለው መልኩ እንዲተዳደሩና እንዲጠበቁ ለማድረግ፤ 
5.1.2  የጋራ የመምህራን መኖሪያ ግቢ ዉስጥ የሚገኙ ንብረቶችን በመለየት የሕግ አግባብ ባለው መልኩ የተመቻቸና ዘመናዊ የመኖሪያ መንደር መፍጠር፤
5.1.3 መምህራን በፀዳና ጤናማ በሆነ አካባቢ የመኖር መብታቸዉን እንዲጠበቅ ለማድረግ፤ 
5.1.4  የመምህራንና የቤተሰቦቻቸዉ ሰላምና ደህንነት እንዲጠበቅ ለማድረግ፣ 
5.1.5  በጋራ መኖሪያ ቤቶች በሚኖሩ ኗሪዎች መካከል አለመግባባት ሲፈጠር በሰላማዊ እና በሰለጠነ ሕጋዊ አግባብነት ባለው መንገድ እንዲፈታ ለማድረግ፤ 
5.1.6  በሕጋዊ መንገድ በዩኒቨርሲቲዉ ዕዉቅና ለነዋሪዎች አገልግሎት የሚሰጡ የንግድና ሌሎች መሰል አገልግሎት ሰጪ ተቋማት እንዲቋቋሙ ለማድረግ፣ 
5.1.7 ሕገ-ወጥ ግንባታን ለመከላከልና ለመቆጣጠር እንዲሁም ሕገ-ወጦች ከጥፋታቸው እንዲታረሙ ለማድረግ፤
5.1.8 የመኖሪያ የቤቶችና በግቢ ዉስጥ የተዘረጉ የተለያዩ መሰረተ-ልማቶች የዕለት ተዕለት አጠቃቀምና አስተዳደር ወጪ ቆጣቢ እና ሕግና ሥርዓትን የተከተለ እንዲሆን ለማስቻል፤
5.1.9 ከዩኒቨርስቲው የአገልግሎት አሰጣጥና ከነዋሪዎች የቤትና ተያያዥ አገልግሎቶች አጠቃቀም ጋር በተያያዘ በሚኖሩ መስተጋብሮች ውስጥ የሚከሰቱ ችግሮች እንዲቀረፉ ለማድረግ፤
5.1.10 የዲሲፒሊን ጥሰቶችን እንዳይፈጸሙ ለመከላከል እና ከተፈጸሙ ለሚመለከተዉ የበላይ ኃላፊ ቀርቦ ሕጋዊ እርምጃ እንዲወሰድ ለማድረግ፤  
5.1.11 በአጠቃላይ የመምህራን የጋራ መኖሪያ ቤቶች አስተማማኝ ሠላምና ፀጥታ፣ ንጽሕናና ውበት እንዲጠበቅ እንዲሁም መኖሪያ አካባቢን የሚያውክና ነዋሪው የሰለጠነ ማኀበራዊ ሕይወት እና ጉርብትና እንዳይኖረው የሚያደርጉትን እንቅፋቶች በመዘርዘር ህግ የጣሱትን በህግ አግባብነት ተዳኝተዉ መመሪያውን ተፈፃሚ በማድረግ መልካም አኗኗርን ለማስፈን የሚሉ ናቸው፡
ክፍል ሁለት
የዩኒቨርሲቲው ኃላፊነት እና የጋራ መኖሪያ ቤት ተጠቃሚዎች መብትና ግዴታ
  አንቀጽ 6፡ የዩኒቨርሲቲው ኃላፊነትና መብት
6.1. ዩኒቨርሲቲው ማንኛውም ሰው በነዋሪነት ወደ ዩኒቨርሲቲው ቤት ሲገባ፣ በዩኒቨርሲቲው የቤት ክትትልና ቁጥጥር ሠራተኛ አማካይነት ቤቱንና ከቤቱ ጋር ተያያዥ የሆኑ የራሱን ወይም የአከራዩን ንብረቶችን ቆጥሮና ፈርሞ እንዲረከብና የውል ሰነድ እንዲፈርም ማድረግ አለበት፡፡
6.2. ዩኒቨርሲቲው በሚመለከታቸው የሥራ ክፍሎችና ኃላፊዎች አማካይነት በሁሉም የመኖሪያ ግቢዎች የሚገኙትን ቤቶች ዓይነት፣ ደረጃ፣ ብዛትና የወለል ስፋት፣ የነዋሪዎች መረጃ እንዲሁም እያንዳንዱ ቤት የሚገኝበትን ሁኔታ ለክትትልና ለውሣኔ አሰጣጥ በሚያመች መልክ መዝግቦ ይይዛል፡፡
6.3. ዩኒቨርስቲው ለእያንዳንዱ የመኖሪያ ብሎክ፤ ደረጃውን የጠበቀ የመኖሪያ ብሎክ መለያ ቁጥርና የቤት መለያ ቁጥር ተዘጋጅቶ እንዲለጠፍ ያደርጋል፡፡
6.4. አስፈላጊ ሆኖ ሲገኝ የመኖሪያ ቤት ክትትልና ቁጥጥር ሠራተኞች ወይም እንደ ሁኔታው የሚመለከታቸው የዩኒቨርሲቲው ኃላፊዎችና የመኖሪያ ቤት እስታንዲንግ ኮሚቴ፣ የቤት ደልዳይ ኮሚቴ የመኖሪያ ቤቶች የሚገኙበትን ሁኔታ ወይም ይኖራሉ ተብሎ የተገመቱ ችግሮችን በየቤቱ ዞረው ሊመለከቱ ይችላሉ፡፡
6.5. ዩኒቨርሲቲው በቂ፣ አስተማማኝና ለሰው ጤና ተስማሚ የሆነ የመጠጥ ውሃ አገልግሎት፤ እንዲሁም የመብራት አገልግሎት ለነዋሪዎች መዳረሱን ማረጋገጥ አለበት፡፡
6.6. ዩኒቨርሲቲው የመኖሪያ ቤቶቹ የውሃ እና መብራት አቅርቦት ማነቆዎችን ከሚመለከታቸው ጋር በመነጋገር አቅርቦት እና አገልግሎቱ እንዲሻሻል ይሰራል፡፡
6.7. ዩኒቨርሲቲው ወደ መኖሪያ ቤት ውስጥ የሚገቡ የውሃ መስመሮች አገልግሎት በሚያቋርጡበት ወቅት አማራጭ የውሃ አቅርቦት ለመስጠት የሚያገለግሉ የውሃ ማከማቻና ማከፋፈያ ጋኖች /ታንከሮች/ ያዘጋጃል፤ እነዚህን የሚጠግኑ፣ የሚቆጣጠሩና የሚጠብቁ ባለሙያዎች ወይም ሰራተኞች ይመድባል፡፡
6.8. የዉኃም ሆነ የመብራት ቢል ከድርጅቱ ሲቀርብ የዉሀ ወጪ እስከ ብር 200.00 እና የመብራት ወጪ እስከ ብር 600.00 ዩኒቨርሲቲዉ የሚሸፍን ሲሆን ከዚያ በላይ የመጣዉን ተጠቃሚዉ እንዲከፍል ከመረጃ ጋር እንዲያዉቀዉ ያደርጋል፡፡
6.9. ዩኒቨርሲቲው በመኖሪያ ግቢ ውስጥ ለጥበቃና ደህንነት በሚያመች ሁኔታ በመንገዶች ላይ እና በመኖሪያ ሕንፃዎች ዙሪያ መብራቶችን መዘርጋትና ሲበላሹም የመጠገን ኃላፊነት አለበት፡፡
6.10. ዩኒቨርሲቲው በመኖሪያ ግቢ ውስጥ የሚገኙ ዋና ዋና መንገዶችንና መተላለፊያዎችን አቅም ሲፈቅድ ደረጃውን በጠበቀ ሁኔታ እንዲሰሩና ሲበላሹም እንዲጠገኑ ያደርጋል፡፡
6.11. በዩኒቨርሲቲዉ ዕዉቅና በሕጋዊ መንገድ ለነዋሪዎች አገልግሎት የሚሰጡ የንግድና ሌሎች መሰል አገልግሎት ሰጪ ተቋማት እንዲቋቋሙ ያደርጋል፡፡ 
6.12. ዩኒቨርሲቲው የጋራ መጠቀሚያ ቦታዎችን ማለትም የጋራ የልብስ ማጠቢያ ገንዳ፣ የጋራ ማእድ ቤት/ ኩሽና እና የእርድ ቦታ ያዘጋጃል፡፡
6.13. በማንኛውም የዩኒቨርሲቲው ሕንፃ በሆኑ የጋራ መኖሪያ ግቢ በመሬት ላይ የሚገኙት ቤቶች ለሌባና ለተለያዩ ጥቃቶች  ተጋላጭ እንዳይሆኑ ዩኒቨርሲቲው የበርና የመስኮት ግሪል እንዲሰራ ያደርጋል፡፡
6.14. ዩኒቨርሲቲው ቋሚ/በኮንትራት  የጽዳት ሰራተኞችን እና ተሽከርካሪ በመመደብ የደረቅ ቆሻሻ በሳምንት ሁለት ጊዜ በሁሉም የጋራ መኖሪያ ቤቶች ቤት ለቤት እንዲነሳ ያደርጋል/ልያደርግ ይችላል፡፡ አስፈላጊ ሆኖ ሲገኝ ማጠራቀሚያ ጉድጓዶችን ሙያዊ በሆነና የአካባቢ ብከለትን ለመቆጣጠር በሚያስችል መንገድ፤ ቦታ በመምረጥ ማስቆፈርና ለአገልግሎት ዝግጁ እንዲሆኑ ሊያደርግ ይችላል፡፡  
6.15. ዩኒቨርሲቲው ከከፍተኛ አመራር ውጪ ለሌሎች መምህራን ምንም ዓይነት የቤት ውስጥ መገልገያ ቁሣቁስ የመግዛትና የማቅረብ ኃላፊነትና ግዴታ የለበትም፡፡
6.16. ዩኒቨርሲቲው የጋራ መኖሪያ ቤትን በሚመለከት የሚሰሩ ቋሚ የሆኑ የጥገና ባለሞያ በመመደብ የህንፃና ከህንፃ ጋር ተያያዥ የሆኑ የጥገና ሥራዎችን፣ የቧንቧ፣ የኤሌክትሪክ እንዲሁም የፍሳሽ መስመሮች ጥገናና እድሳት በበጀት በታቀደ ሁኔታ ወይም እንደሁኔታው ችግሩ በድንገት በሚከሰትበት ጊዜ እንዲከናወን ያደርጋል፡፡  
6.17. ዩኒቨርሲቲው፤ የተለቀቁ ቤቶችን በባለሙያ እንዲታዩ በማድረግ አዲስ ገቢ ሰው ከመረከቡ በፊት የቤቱ ይዞታና በቤት ውስጥ ያሉ ልዩ ልዩ አገልግሎቶች ተስተካክለው የሚገኙ መሆናቸውን ማረጋገጥ ያለበት ሲሆን፤ ጉድለት ካለም ቤቱ ተስተካክሎና ተሟልቶ ዉል ተቀባይ እንዲረከብ ማድረግ አለበት፡፡
6.18. በዚህ መመሪያ በተጠቀሰው ሁኔታ የዲሲኘሊን እርምጃ የተወሰደበትን ነዋሪ፤ ወይም ከመልካም ምግባር ተቃራኒ የሆነና እንደ ወንጀል ሊቆጠር የሚችል ተግባር የፈፀመን ነዋሪ፤ ለግቢው ነዋሪ ህብረተሰብ ደህንነት ሲባል ዩኒቨርሲቲው ያለምንም ቅድመ ሁኔታና በማንኛውም ጊዜ ግለሰቡ የያዘውን የመኖሪያ ቤት እንዲለቅ ያደርጋል፡፡
6.19. ዩኒቨርሲቲው የመኖሪያ ቤቶች ጥበቃና አያያዝ፤ የነዋሪ ምደባ፣ እንዲሁም ተያያዥ የሆኑ የሀብት አጠቃቀምና የንብረት አስተዳደርን የሚመለከቱ ተግባራትን ከመኖሪያ ቤት ኮሚቴዎች፣ ከቤቶች አስተዳደርና ከነዋሪዎች ጋር በመተባበር ያከናውናል፤ ችግሮች ሲፈጠሩ በደንብና በተቋማዊ አሰራር በፍጥነት እንዲፈቱ ያደርጋል፡፡
6.20. የዩኒቨርሲቲው አቅም በሚፈቅደው መጠን በሁሉም የመኖሪያ ግቢዎች በመኖሪያ ሕንፃዎች አቅራቢያ አማካይ በሆነ ቦታ ላይ ለአዋቂዎች አካል ማፍታቻና ለሕፃናት መጫወቻ የሚሆን ቦታ ሊያዘጋጅ ይችላል፡፡
6.21. ዩኒቨርሲቲው ሌሎች ከመኖሪያ ቤቶች ጋር ተያያዥነትና አግባብነት ያላቸውን ተግባራት ያከናውናል፡፡
አንቀጽ 7፡ የጋራ መኖሪያ ቤት ተጠቃሚዎች መብት
7.1. ማንኛውም በስራ ላይ ያለ የዩኒቨርሲቲው መምህር የጋራ መኖሪያ ቤት ለማግኘት የማመልከት መብት አለው፡፡ ነገር ግን ከመኖሪያ ቤት ጋር በተያያዘ በከባድ የዲሲፒሊን ጥሰት ቅጣት ላይ ያለ መምህር ቅጣቱን እስኪጨርስ ድረስ መወዳደር አይችልም፡፡
7.2. በመኖሪያ ቤት ውድድር ወቅት ባገኘው ነጥብ መሰረት ቤት የማግኘት ዕድል የደረሰው መምህር በተመደበበት ቤት ውስጥ መግባት ካልፈለገ፤ በነጥብ ከእሱ  ቀጥሎ ያለው ባለ ዕድል እስከ 15 ቀን እንዲገባበት መፍቀድ ይችላል፡፡ በዚህ ሁኔታ ባገኘው ዕድል ያልተጠቀመ መምህር ከምደባ ውጪ ይደረጋል፡፡ ነገር ግን ይህ በቀጣይ በሚደረግ ውድድር አይከለክለዉም፡፡ 
7.3. አንድ ተወዳዳሪ በመጀመሪያው ዙር ተወዳድሮ በተጠባባቂነት ደረጃ ከተያዘ እስከ 3 (ሶስት) ወር ድረስ የተጠባባቂነት መብቱ ይጠበቅለታል፡፡ ዩኒቨርሲቲው በጊዜ ሂደት የሚለቀቁ ቤቶች ካሉ ለተጠባባቂው በውጤቱ ደረጃ መሰረት በቤት ድልደላ ኮሚቴ አማካኝነት አስቸኳይ ስብሰባ ተጠርቶ ቤቱ ለተጠባባቂው ያስረክባል፡፡
7.4. ከአንድ ዓመት በላይ ለሆነ ጊዜ ከዩኒቨርሲቲው ዉጪ ለሆነ የሀገር ውስጥ ወይም የውጭ ሀገር ትምህርት የሚሄድ መምህር፤ ለትምህርት ከመሄዱ በፊት አብረውት የሚኖሩ ሚስት/ባል የራስ የሆኑ ልጆች ወይም ሕጋዊ/የጉዲፈቻ ልጆች ካሉት እና ይህም ሁኔታ ከግል ማህደሩ ተመሳክሮ የተረጋገጠ ሲሆን፤ እነዚህ የቤተሰቡ አባላት መምህሩ ትምህርቱን በተፈቀደለት ጊዜ ውስጥ ጨርሶ እስከሚመጣ ድረስ ቤቱን በነበረበት ሁኔታ ይዘው ሊጠብቁት ይችላሉ፡፡
7.5. የዩኒቨርሲቲው አመራር የነበረ ነዋሪ የሚኖርበት ቤት በተለየ ሁኔታ ለዛ ኃላፊነት ቦታ ለሚመጡ ኃላፊዎች ተብሎ የተዘጋጀ እስካልሆነና ማንኛውም መምህር በውድድር ሊያገኘው የሚችለው ዓይነት ቤት ከሆነ፤ በኃላፊነቱ ምክንያት ያገኘዉ ቤት ቢሆንም ከሀላፊነት ሲነሳ ቀድሞ የያዘውን ቤት እንዲለቅ አይገደድም፡፡
7.6. የዩኒቨርስቲው ከፍተኛ የስራ ኃላፊዎች የሆኑ ፕሬዚዳንት እና ምክትል ፕሬዚዳንቶች በተለይ ለኃላፊዎች በተዘጋጁ ልዩ ቤቶች ውስጥ ሲኖሩ ቆይተው ኃላፊነታቸውን በመልቀቃቸው ምክንያት ቤቶቹን በሚያስረክቡ ጊዜ ባለሶስት መኝታ ቤት የሚሰጣቸው ይሆናል፡፡ ለካምፓስ ዲኖች እና ለተማሪዎች ዲን ከኃላፊነት ሲነሱ ሌላ ተመጣጣኝ ባለሁለት መኝታ ቤት ይሰጣቸዋል፡፡
7.7. ሁለት ተቃራኒ ፆታ መምህራን በዩኒቨርሲቲው ቤት ለየብቻ በመኖር ላይ እያሉ ጋብቻ ከፈጸሙ ከሁለቱ በአንደኛውና በመረጡት ቤት ውስጥ ተጠቃለው በመግባት  ሌላኛዉን ቤት ለዩኒቨርሲቲው ያስረክባሉ፡፡ ቤቱን ያስረከበው መምህር በመንግስት የተፈቀደው የቤት አበል ያገኛል፡፡
7.8. ባልና ሚስት የዩኒቨርስቲው መምህራን ሆነዉ አብረው በመኖር ላይ እያሉ አንደኛው ቤቱ በስሙ የተመዘገበው መምህር ስራ ቢለቅ በቤቱ ውስጥ የቀረው መምህር ዩኒቨርስቲውን እስካገለገል ድረስ ቤቱን መጠቀም ይችላል፡፡
7.9. ባልና ሚስት መምህራን አንዱ በሞት ቢለይ በህይወት ያለዉ መምህር በቤቱ የመኖር መብት አያጣም፡፡
7.10. ባልና ሚስት መምህራን ሆነዉ በዩኒቨርስቲው ቤት ውስጥ አብረው ሲኖሩ ቆይተው በፍቺ ከተለያዩ በቀጣይነት በቤቱ ውስጥ የመኖር መብት የሚኖረው መጀመሪያ ከፍተኛ ነጥብ ኖሮት ቤቱን በስሙ ከዩኒቨርስቲው የተረከበው መምህር ይሆናል፡፡ 
7.11. ባልና ሚስት የሆኑ የዩኒቨርሲቲው መምህራን በዩኒቨርሲቲው ቤት ውስጥ በአንድ ላይ የሚኖሩበት ሁኔታ ሲኖር ቤቱ በስሙ ያልተመዘገበው መምህር ሙሉ የቤት አበል ያገኛል፡፡
7.12. ነዋሪው በዩኒቨርሲቲው ቤት ውስጥ እያለ በሞት ከተለየ፤ በቤት ውስጥ አብረው የሚኖሩ የትዳር አጋርና ልጆች ቤቱን ለመልቀቅ የሚያስችል በቂ የዝግጅት ጊዜ ያገኙ ዘንድ በዚህ መመሪያ የተጠቀሱትን ሥርዓቶች አክብረው እስከ 6 ወር ድረስ ብቻ በቤቱ ውስጥ የመቆየት መብት አለዉ፡፡
አንቀጽ 8፡ የጋራ መኖሪያ ቤት ተጠቃሚዎች ግዴታ ወይም ክልከላ
8.1. የራሳቸው የሆነ የውሃ እና የመብራት ቆጣሪ ባላቸው የጋራ መኖሪያ ቤቶች ላይ የዉሀ ወጪ እስከ ብር 200.00 እና የመብራት ወጪ እስከ ብር 600.00 ዩኒቨርሲቲዉ የሚሸፍን ሲሆን ከዚህ በላይ ከሆነ ተጠቃሚዉ የመጣዉን ክፍያ በዩኒቨርሲቲዉ አካዉንት ከን/አስ/ዳ/ት በሚቀርበዉ መረጃና ደረሰኝ መሰረት ይከፍላል፡፡ ነገር ግን የዚህች ንዑስ አንቀጽ አፈፃፀም ከሐምሌ 01 2014 ዓ/ም ጀምሮ ተፈፃሚ ይሆናል፡፡
8.2. የጋራ የዉኃ እና የመብራት ቆጣሪ ባላቸው የመኖሪያ ህንጻዎች በግለሰብ ደረጃ ስለሌላቸዉ በእነዚህ ህንጻዎች ስር ባሉ መኖሪያ ቤቶች ዉስጥ የሚኖሩ መምህራን የቆጠረዉ የዉኃና የመብራት ወርሃዊ ክፍያ በየወሩ የን/አስ/ፋሲሊት ዳይሬክቶሬት በሚያቀርበዉ ደረሰኝ መሰረት ለነዋሪዎች ተባዝቶና ተካፍሎ በአንቀጽ 8.1 ላይ ከተቀመጠዉ ብር ጣሪያ በላይ ከቆጠረ ነዋሪዎች በጋራ አዋጥተዉ የመክፍል ግዴታ አለባቸዉ፡፡
8.3. የዩኒቨርሲቲው ከፍተኛ አመራር/ኃላፊ እና የተማሪዎች ዲን የሚኖሩባቸው ቤቶች በየጊዜው ወደዛ ዓይነት ኃላፊነት ቦታ ለሚመጡ ኃላፊዎች ተብሎ በልዩ ሁኔታ የተዘጋጀ የቤት ዓይነት ከሆነ የኃላፊነት ጊዜያቸውን ሲጨርሱ ቤቱን የማስረከብ ግዴታ አለባቸው፡፡
8.4. አንድ መምህር ቀደም ሲል ሲኖርበት ከነበረው ቤት የተሻለ ካገኘ የሚኖርበትን መኖሪያ ቤት በተቀመጠለት የጊዜ ገደብ መልቀቅ ይጠበቅበታል፡፡
8.5. ማንኛውም የመኖሪያ ቤት ተወዳዳሪ፤ የተደረገለት የቤት ምደባ በማስታወቂያ ከተነገረበት ቀን ጀምሮ ባሉት 30 ተከታታይ የሥራ ቀናት ዉስጥ ዩኒቨርሲቲዉ ቤቱን ዝግጁ አድርጎ ከሆነ አስፈላጊውን ፎርማሊቲ አሟልቶ ወደ ቤቱ መግባት አለበት፡፡ በዚህ ጊዜ ውስጥ ወደ ቤቱ የማይገባ ከሆነ ተረኛው ባለነጥብ በቤቱ  እንዲገባ ይደረጋል፡፡ ነገር ግን ቤቱ በተራዘመ ጊዜ ውስጥ እየታደሰ ከሆነ ወይም የመጀመሪያው ምደባ የተደረገለት ሰው ለዩኒቨርሲቲው ሥራ በጊዜው በአካባቢው ያለመኖሩ ከተረጋገጠ፤ እንደ ነገሩ ሁኔታ የቤቱ ጥገና ሲያልቅ ወይም ግለሰቡ እስከ ሦስት ወር ባለዉ ጊዜ ዉስጥ ስራውን ጨርሶ ከተመለሰ  እንዲገባ ይደረጋል፡፡
8.6. ማንኛውም ነዋሪ የደረሰውን ቤት በሚረከብበት ጊዜ፤ በቤቱ ውስጥ ያሉና ከቤቱ ጋር ተያያዥ የሆኑ የመንግስት ንብረቶችን ማለትም የበርና መስኮት መስታዋቶች፣ የበር ቁልፎች፣ የበርና መስኮት እጄታዎች፣ የቧንቧ መክፈቻና መዝጊያዎች፣ የመፀዳጃ ቤት ውሃ መልቀቂያዎች፣ የበር የመስኮት፣ የኤሌክትሪክ ማብሪያ ማጥፊያና ሶኬቶች፣ አምፑል አቃፊዎች በየቦታቸው መኖራቸውንና የሚያገለግሉ መሆናቸውን አረጋግጦ መረከብ አለበት፡፡ ችግር የሚታይባቸውን ንብረቶች በሚሞላው ፎርም ላይ በማስታወሻ እንዲመዘገብ ማድረግ አለበት፡፡
8.7. በዩኒቨርሲቲው ቤት የተሰጠው ማንኛውም ነዋሪ የተሰጠውን ቤት ለሌላ ሰው በነፃ ወይም በኪራይ አሳልፎ መስጠት፣ የራሱ ቤተሰብ ያልሆነውን ሌላ ሰው በደባልነት ማኖር የተከለከለ ነዉ፡፡
8.8. ሶስት ወርና ከዚያ በላይ ለሚሆን ጊዜ ቤቱን ቆልፎ መጥፋት ወይም በቤቱ አለመኖር ወይም በነዋሪነት ላልተመዘገበና የቤተሰብ አባል ላልሆነ ሰዉ አሳልፎ መስጠት አይቻልም፡፡
8.9. በዩኒቨርሲቲው ቤት ውስጥ የሚኖር ማንኛውም ነዋሪ የእራሱን እና አብረውት የሚኖሩ የቤተሰብ አባሎችን ስምና የዝምድና ዓይነት ለሚመለከተው የዩኒቨርሲቲው የሥራ ክፍል ማስመዝገብና የግቢ በር መግቢያ መታወቂያ እንዲወስዱ ማድረግ አለበት፡፡
8.10. ማንኛውም ነዋሪ የሚኖርበትን ቤት ግድግዳ፣ ጣራና ወለል በንፅህና የመያዝ፤ ጉዳት እንዳይደርስበት የመንከባከብና በሕንፃው ላይ የመሰንጠቅ፣ የመፍረስ፣ ፍሳሽ የማስተላለፍ፣ ወዘተ ችግሮች ሲታዩ ለሚመለከተው የዩኒቨርሲቲው የሥራ ክፍል በጽሑፍ በፍጥነት ማመልከት አለበት፡፡
8.11. ነዋሪው ደረቅና ፈሳሽ ቆሻሻን በአግባቡ በመያዝ እንዲሁም አግባብ ባለው መንገድ እንዲወገድ በማድረግ የአካባቢ ብክለትን የመከላከል ግዴታ አለበት፡፡ በተለይም ደረቅ ቆሻሻን በማዳበሪያ በእራሱ በሚኖርበት በረንዳ ላይ ወይም ተቋሙ ለዚሁ ባዘጋጀው የቆሻሻ ማስወገጃ ጉድጓድ ውስጥ ብቻ መጣል አለበት፡፡
8.12. ማንኛውም ነዋሪ በዩኒቨርሲቲው በኩል ሊጠገን የሚገባ በቤት ውስጥ ወይም ከቤት ውጪ የሆነ የውሃ፣ የመብራት፣ የኢንተርኔት መስመር ብልሽት ሲያጋጥመው ለሚመለከተው የዩኒቨርሲው የሥራ ክፍል ችግሩ እንደተፈጠረ ወዲያውኑ ሪፖርት ማድረግ አለበት፡፡
8.13. ነዋሪው በቤት ውስጥ የሚጠቀሚባቸው የቧንቧ መክፈቻና መዝጊያዎች፤ የኤሌክትሪክ ማብሪያና ማጥፊያዎች፣ ሶኬቶች፣ የመፀዳጃ ቤት ውሃ መልቀቂያዎች፣ አምፑሎችና እንዲሁም የበር እጄታዎች መገንጠል፣ የመስኮትና የበር መስታወት መሰበር፤ የበርና የመስኮት መገንጠልና የንብረት ጉዳት የመሳሰሉት ሲያጋጥም ከቤተሰቡ የዕለት ከዕለት የአጠቃቀም ችግር ጋር በተያያዘ የተበላሹ ከሆነ፤ ነዋሪው የጎደለውን እቃ በራሱ ወጪ በመተካት የማስጠገን ግዴታ አለበት፡፡
8.14. ከቤቱ ጋር የተያያዙ መገልገያዎች የተበላሹት በረዥም ጊዜ አገልገሎት ምክንያት ከሆነ፤ ይሄው ሁኔታ በዩኒቨርስቲው ባለሙያዎች ታይቶ የተበላሹት መገልገያዎች በሙሉ በዩኒቨርስቲው ወጪ እንዲጠገኑ ማሳወቅ አለበት፡፡
8.15. ነዋሪው የሚኖርበትን ቤት ሳያስረክብ እና ለሚመለከታቸው የሥራ ኃላፊዎችም ሳያሳውቅ በማንኛውም ምክንያት ቤቱን ዘግቶ ከሶስት (3) ወር በላይ ለሆነ ጊዜ በሄደበት ከቆየና ቤቱ ለታለመለት አላማ ካላዋለና ይህንን አስቀድሞ ለቤቶች ጉዳይ ኃላፊ ካላሳወቀ የሚመለከተዉ የቤቶች ጉዳይ ኃላፊ የፀጥታ አካላት በተገኙበት በሩ ተከፍቶ ያለበት ዕቃ ካለ በዩኒቨርሲቲዉ ንብረት ክፍል እንዲቀመጥ ተደርጎ ቤቱ ለዉድድር ይቀርባል፡፡ 
8.16. ማንኛውም ነዋሪ ተጨማሪ አገልግሎት እንዲሰጡ ታስቦ የተሰሩትን የጋራ ማዕድ ማዘጋጃ፣ የልብስ ማጠቢያና እንዲሁም ለእንስሳት እርድ አገልግሎት መስጫ የተዘጋጁ ክፍሎችን በንጽህና በመያዝና በመጠቀም፤ ክፍሎቹ ወይም ቦታዎቹ ለተጠቀሱት አገልግሎቶች ብቻ እንዲውሉ የማድረግ ግዴታ አለበት፡፡
8.17. በጡረታና በሞት ምክንያት ካልሆነ በስተቀር በሌላ በማንኛውም ምክንያት የዩኒቨርሲቲውን ቤት የሚለቅ መምህር ወይም ኃላፊ ቤቱን ሲለቅ በራሱ ወይም በተወካዩ አማካይነት አግባብ ላለው የመኖሪያ ቤቶች ተቆጣጣሪ ኃላፊ ፤ ቤቱን፣ በቤቱ ውስጥ የሚገኙ የመንግስት ንብረቶችንና የበር ቁልፎችን በአንድ ወር ጊዜ ውስጥ በማስረከብ ተገቢውን ማስረጃ/ክሊራንስ/ መዉሰድ አለበት ፡፡
8.18. ማንኛውም ነዋሪ በሚኖርበት አካባቢ በሚካሄድ የአካባቢ ፅዳት፣ የተክል ልማት ጥበቃና እንክብካቤ ምድረ-ግቢ የማስዋብ ሥራ፣ በፀጥታና ማህበራዊ እንቅስቃሴዎች ውስጥ የመሣተፍ፣ በሚቋቋሙ የነዋሪዎች ኮሚቴዎች ውሰጥ የነቃ ተሣትፎ የማድረግ ግዴታ አለበት ፡፡
8.19. በቤቱ ውስጥ ቀሪ የቤተሰብ አባሎች በመኖራቸው ምክንያት ቤቱን ሳያስረክብ ከአንድ ዓመት በላይ ለሆነ ጊዜ ከዩኒቨርሲቲው ውጪ ለትምህርት የሄደ መምህር/ተመራማሪ፤ በመጀመሪያ የተፈቀደለት ጊዜ ሲያበቃ፤ ወይም በተጨማሪ የጊዜ ማራዘሚያ ጠይቆ አስፈቅዶ የነበረ ከሆነም ለትምህርት የተፈቀደለት አጠቃላይ ጊዜ ሲያበቃ ወደ ሥራው የማይመለስ ከሆነ በቤቱ ውስጥ ያሉ ቤተሰቦቹ ቤቱን በአንድ ወር ጊዜ ውስጥ ለዩኒቨርሲቲው ማስረከብ ይኖርባቸዋል፡፡
8.20. የመኖሪያ ቤት የሚያስረክብ ማንኛውም ነዋሪ፣ የነዋሪው ቤተሰብ ወይም ወኪል የሆነ ሰው፤ በማስረከብ ሂደት ውስጥ የቤቱ አካሎች የሆኑት በተለይም የበርና የመስኮት መስታዎቶች፣ የበር እጄታዎች፣ የበር ቁልፎች፣ የበር የመስኮት፤ የመፀዳጃ ቤት ውሃ መልቀቂያዎች፤ የቧንቧ መክፈቻና መዝጊያዎች፣ የኤሌክትሪክ ማብሪያ ማጥፊያና ሶኬቶች፣ አምፑል አቃፊዎች፤ ሲረከብ ከነበረበት ሁኔታ በተለየ ተሰብረው ወይም ተበላሽተው ከሆነ ወዲያውኑ ማስጠገን ወይም በአዲስ መተካት አለበት፡፡ ይህን ማድረግ ካልቻለ ግን ገበያ ላይ ባለው የጊዜው ዋጋ መሰረት የሚመለከተው ኃላፊ ማረጋገጫ ሲሰጥ የገንዘብ ግምቱን ለዩኒቨርሲቲው በደረሰኝ ገቢ ማድረግ አለበት፡፡
8.21. በብሔራዊ በዓላትና በካላንደር በሚታወቁ ሃይማኖታዊ ክብረ-በዓላት ጊዜ፣ በልደት፣ በሠርግ፣ በሀዘን፣ በሽኝትና በአብሮነት ጊዜ ሊኖሩ ከሚችሉት ሁኔታዎች በስተቀር የሙዚቃ፣ የመዝሙር ወይም ሌላ ዓይነት የጩኽት ድምጽ ጐረቤትና አካባቢን በሚረብሽ ሁኔታ ከፍ አድርጐ ማሰማት የተከለከለ ነው፡፡
8.22. በየትኛውም የመኖሪያ ሕንፃ ወለል ላይ በሙቀጫ መውቀጥ፤ የሕንፃውን ግድግዳ፣ ጣሪያና ወለል ሙያዊ ባልሆነ መንገድ መሰርሰር፣ መብሳት፣ ቅጥያ ጥላ መስቀልና ተመሳሳይ ድርጊቶችን መፈፀም የተከለከለ ነው፡፡
8.23. በመፀዳጃ ቤት፣ በሻወርና በማዕድ ቤት (ኪችን) የፍሳሽ ቆሻሻ ማስወገጃ መስመሮች ላይ የምግብ ትርፍራፊና ልዩ ልዩ ጠጣር ነገሮችን በመጨመር የፍሳሽ መስመሮቹን መዝጋት በጥብቅ የተከለከለ ነው፡፡
8.24. በጋራ መኖሪያ ሕንፃ ውስጥ፣ በየኮሪደሮችና ደረጃዎች ላይ ደረቅ ቆሻሻ መጣል ወይም ማዝረክረክ፣ በኮሪደርና ደረጃ ላይ ውሃ ማፍሰስ፤ ያገለገሉ ዕቃዎችን ማስቀመጥ፣ በመስኮትና በበረንዳ በኩል ከፎቅ ወደ መሬት ውሃ መድፋትና ደረቅ ቆሻሻ መወርወር በጥብቅ የተከለከለ ነው፡፡
8.25. ነዋሪው ለመኖሪያነት የተረከበውን ቤት ከመኖሪያ አገልግሎት ውጪ ለሆኑ ጠቀሜታዎች ማለትም እንደ ምግብ ቤት፣ ካፍቴሪያና ሱቅ ለመሳሰሉ የተደራጁ የንግድ ሥራዎች፤ ለማንኛውም ዓይነት የሕዝብ ወይም የደምበኞች መዝናኛ አገልግሎት፣ ለሕዝባዊ አምልኮ መሰብሰቢያነትና እነዚህን ለመሳሰሉ ድርጊቶች መጠቀም አይቻልም፡፡ በነዎሪዎች ቅጥር ግቢ ያለ ዩኒቨርሲቲዉ አስተዳደር አካላት ዉሳኔ ምንም አይነት ግንባታ መስራት፣ ሸራ መወጠር፣ አጥር ማጠር ወዘተ … አይፈቀድም፡፡
8.26. በጐረቤትም ሆነ በመኖሪያ ግቢ ውስጥ የፆታዊ ትንኮሳ ማድረግ ክልክል ነው፡፡ 
8.27. በመኖሪያ ቤት ውስጥ በተለይ የመብራትና የውሃ መስመሮች በአግባቡ ባለመጠቀምና ሲበላሹም በፍጥነት ሪፖርት ባለማድረግ ወይም ደግሞ ቤቱን ለረዥም ጊዜ ዘግቶ በመሄድና ውሃ በቤቱ ውስጥ እንዲፈስ በማድረግ በንብረትም ሆነ በጎረቤት ነዋሪ ላይ በዩኒቨርሲቲው እንዲሁም በሌሎች ቤት ተጠቃሚ ሊሆኑ በሚችሉ ላይ ጉዳት የሚያደርስ ሁኔታን መፍጠር በጥብቅ የተከለከለ ነው፡፡
8.28. ማንኛውም ነዋሪ የቤተሰቡ አባል ያልሆነውን ግለሰብ ወደ መኖሪያ ቤቱ ይዞ መግባት፣ ማሳደርና ማኖር አጥብቆ የተከለከለ ነው፡፡ ነገር ግን ዘመድ የሆነ ሰው በእንግድነት ሲመጣ ለሚመለከተው አካል አሳውቆ ረጅም ላልሆነ ጊዜ ማሳደር ይችላል፡፡
8.29. በዩኒቨርሲቲው የቤት አገልግሎት በማግኘት ላይ ያሉ ሁለት ወይም ከዚያ በላይ የሆኑ ነዋሪዎች የሚመለከተው በዩኒቨርሲቲዉ ቤቶች አስተዳደር ፈቃድ ሳይኖር፤ እርስ በእርስ በመስማማት የቤት ቅይይር ማድረግ አይችሉም፡፡ ነገር ግን የሚከተሉት ሁኔታዎች በሙሉ ተሟልተው ሲገኙ በዩኒቨርሲቲዉ ቤቶች አስተዳደር አካል በኩል በበላይ አመራር ሲፈቀድ ብቻ የቤት ቅይይር ሊደረግ ይችላል፡፡
ሀ. ቤት ለመቀያየር የሚፈልጉት መምህራን ይህንኑ ጥያቄያቸውን በተናጠልና ከበቂ ምክንያት ጋር በዩኒቨርሲቲዉ ቤቶች አስተዳደር አካል በጽሁፍ ሲያቀርቡ፤
ለ. የቅይይር ጥያቄው በአሳማኝ ምክንያት /ማስረጃ ላይ የተመሰረተ ሲሆን ፤
ሐ. በቅይይር ምክንያት የሌሎች መምህራን ጥቅም የማይጎዳ መሆኑ ሲረጋገጥ፤
መ. ቅይይር ጠያቂዎቹ የሚቀያየሯቸው ቤቶች በዋነኛነት ከመኝታ ቤት ብዛት አንፃር ሲወዳደሩ እኩልና ተመሣሣይ ቤት ሲሆን ብቻ ነዉ፡፡
ሠ. ከዚህ በላይ ከ(ሀ) እስከ (መ) ያለውን ሁኔታ መነሻ በማድረግ በኮሚቴው የተሰጠ ውሣኔ ተግባራዊ የሚሆነው በዩኒቨርሲቲዉ አስ/ተ/ጉ/ም/ፕሬዝዳንት ሲጸድቅ ብቻ ነው፡፡
8.30. ማንኛውም የዩኒቨርሲቲው መምህር፣ ሠራተኛ ወይም ኃላፊ በዚህ ደንብ ከተጠቀሱት የአሰራር ሥርዓቶች ውጪ ለማንኛውም ዓላማ ተዘግቶ የተቀመጠ ባዶ ቤት በራሱ ውሳኔ ከፍቶ ወይም ቁልፍ ሰብሮ መግባት በጥብቅ የተከለከለ ነው፡፡
8.31. ዩኒቨርሲቲው በራሱ ዕቅድና ውሳኔ ከሚሰራቸው በስተቀር ከማንኛውም የመኖሪያ ቤት ጋር በተያያዘ ነዋሪው በራሱ ዕቅድና ፍላጎት ተነሳስቶ ተጨማሪ ቤቶችን ወይም ሌላ ለማንኛውም ዓይነት አገልገሎት የሚውል ግንባታ ወይም ስትራክቸር መስራት በጥብቅ የተከለከለ ነው፡፡
8.32. ማንኛውም ነዋሪ በግቢው ውስጥ ወይም በጋራ መኖሪያ ሕንፃዎች ውስጥ እና ዙሪያውን ባሉ ቦታዎች ላይ እንደ ድመት፣ ውሻ፣ ዶሮ፣ በግ፣ ፍየል፣ ላም፣ የመሳሰሉትን የቤት እንስሳት ማርባት ወይም ለረጁም ጊዜ በጋራ መኖሪያ አካባቢ እንዲቆዩ ማድረግ  አይችልም፡፡
8.33. በዚህ መመሪያ ሥር ከተጠቀሱት ግዴታ/ዎችን ወይም ክልከላ/ዎችን ጥሶ የተገኜ የጋራ መኖሪያ ቤት ተጠቃሚ፣ የቤተሰቡ አባል ወይም ጥገኛ እንደ ጥፋቱ ደረጃ በቀላል ወይም በከባድ ዲሲፒልን ጥፋት ይቀጣል፡፡  

ክፍል ሶስት
አንቀጽ 9፡ የዲሲፒሊን ጥሰት እና ቅጣቶታቸው
የዲሲፒሊን ቅጣቶች ተግባራዊ የሚደረጉት በዚህ መመሪያ ክፍል ሁለት አንቀጽ 8.1-8.33 ያሉት “ግዴታዎች/ክልከላዎች” በሚለው ሥር የተጠቀሱትን ተላልፎ በተገኘ ነዋሪ ላይ ነው፡፡ ጥፋቱ ቀላል ሲሆን በሚመለከተው ቅርብ የቤቶች አስተዳደር የስራ ክፍል ኃላፊ፣ ከባድ ጥፋት ሲሆን በቤቶች አስተዳደር ሥራ ክፍል ኃላፊ በኩል በጽሁፍ ክስ ቀርቦ ለዚህ ጉዳይ በዩኒቨርሲቲዉ የሚዋቀር የጋራ መኖሪያ ቤት ቋሚ ኮሚቴ መሠረት ታይቶ ይወሰናል፡፡
9.1.  ቀላል የዲስፕሊን ቅጣቶች
9.1.1 ተግሳጽና ወቀሳ
9.1.2 የቃል ማስጠንቀቂያ
9.1.3 የጽሑፍ ማስጠንቀቂያ
9.2.  ከባድ የድስፕሊን ቅጣቶች
9.2.1. ዉል ተቋርጦ ቤቱን ለቆ እንዲወጣ ይደረጋል
9.2.2. ቤቱን ለቆ ለሁለት ዓመታት የቤት ዉድድር አይወዳደርም
9.2.3. ከሁለት አመት በላይ የቤት ዉድድር መታገድ (የጥፋቱ ክብደት ታይቶ መምህሩ እስከ አምስት አመት ቤቱን ለቆ ከማንኛውም አይነት የቤት ዉድድር መታገድ)
አንቀጽ 10፡ ቀላል የዲስፕሊን ቅጣቶችን የሚያስከትሉ የሥነ-ምግባር ግድፈቶች
10.1. መምህራን፣ቤተሰቦቻቸዉ እና ማንኛውም ግለሰብ ወደ ግቢ ሲገቡ መታወቂያ እንዲያሳዩ ሲጠየቁ አለማሳየት እና ለፍተሻ አለመታተዘዝ፤
10.2. ተሽከርካሪዎችን ወደ መኖሪያ ግቢ በሚያስገቡበት ወቅት ለፍተሻ ፈቃደኛ አለመሆን እና ከዚህ ጋር ተያይዞ ከጥበቃ ሠራተኞች ጋር ግብግብ መፍጠር፤ 
10.3. ዕቃ ከመኖሪያ ግቢ በሚያወጡበት ወይም በሚያስገቡበት ወቅት ለማስፈተሽ ፈቃደኛ አለመሆን፤
10.4. አብረዉ ከሚኖሩ መምህራንና ቤተሰቦቻቸዉ ጋር የሚደረግ አላስፈላጊ ግጭት፤
10.5. በጋራ መኖሪያ ግቢ ዉስጥ ለሚያስተባብሩ ኮሚቴ አባላት አለመታዘዝ፤
10.6. ባልተፈቀደ ቦታ ላይ ደረቅ፣ ፍሳሽ ቆሻሻን እና የሚወገዱ ንብረቶችን/አገልግሎት የማይሰጡ ዕቃዎችን መጣል፣ መድፋት ወይም ማጠራቀም፤
10.7. በመኖሪያ ቤት ውስጥ በተለይ የመብራትና የውሃ መስመሮች ሲበላሹ በፍጥነት ለሚመለከተዉ አካል ሪፖርት አለማድረግ፤
10.8. በመኖሪያ ቤት ዉስጥ ያሉ ንብረቶችን አለአግባብ መጠቀምና ለብልሽት መዳረግ (ለምሳሌ፡- የሻወር ትሪና የሽንት ቤት ዕቃዎች፣ ወዘተ)፤
10.9. በቸልተኛነት የውሃ መስመሮችን ከፍቶ በመሄድ ከታች በሚኖሩ ቤቶች ላይ ውሃ  እንዲፈስ ማድረግ
10.10. በቤት ውስጥ ልብስ በማጠብ ከታች በሚኖሩ ቤቶች ላይ ውሃ እንዲፈስ ማድረግ ነገር ግን የውሃ ፍሳሹ የተከሰተው በውሃ መስመሮች ብልሽት ወይም በሻውር ቤት ብልሽት ከሆነ ከላይ ያለው ኗዋሪ በዲሲፒሊን ጥፋት አያስጠይቅም፤ 
10.11. ከውሃ መስመር፣ ከሻውር ቤት እና ከፈሳሽ ማስተላለፊያ ቱቦዎች ጋር በተያያዘ ብልሽት ሲገጥም ለጥገና ወይም እንዲሰራ ሲጠየቅ ፍቃደኛ አለመሆን፤  
10.12. በግቢዉ ዉስጥ የተተከሉ የዉበት ዛፎችንና ሌሎች አትክልቶችን ሆን ብሎ መስበርና ለጉዳት ማድረግ፤
10.13. በጋራ መኖሪያ ግቢ ዉስጥ ያሉ የጋራ መጠቀሚያ ቦታዎችን በአግባቡ አለመጠቀም እና ለብልሽት መዳረግ (ለምሳሌ፡- ልብስ ማስጫዎች፣ መጫወቻ/መዝናኛ ቦታዎች፣ ደረቅ ሽንት ቤቶች፣ የጋራ ኩሽናዎች፣ ወዘተ)፤
10.14. አብሮ የሚኖረዉን ጎረቤት የሚረብሹ ተግባራትን መፈጸም (ለምሳሌ፡- በመግቢያና መዉጫ አካባቢ ዕቃ ማስቀመጥና ለራሱ ከመሰማዉ በላይ ሆኖ ሌላዉን የሚረብሽ ዘፈንም ሆነ መዝሙር መክፈት፣ አላስፈላጊ ጩኸት …. ወዘተ) ተግባራትን መፈጸም፡፡
አንቀጽ 11፡ ከባድ የዲስፕሊን ቅጣቶችን የሚያስከትሉ የሥነ-ምግባር ግድፈቶች
11.1. በቀላል የዲሲፒሊን ጥሰት ጥፋተኛ ተብሎ ከሶስት ጊዜ በላይ መቀጣት፤ 
11.2. ከሌላ የጋራ መኖሪያ ቤት ተጠቃሚ ወይም ቤተሰብ አባል ጋር የሚደረግ ስብዕናን የሚጎዱ ንግሮችን፣ የስድብ ቃላት እና ደብደባ መፈጸም፤
11.3. የዩኒቨርሲቲዉን ንብረት አለአግባብ መጠቀም እና ለሌላ እዲጠቀም አሳልፎ መስጠት (ለምሳሌ፡- መብራት፣ ዉሃ፣ ወዘተ)
11.4. በዩኒቨርሲቲው ቤት የተሰጠው ማንኛውም ነዋሪ የተሰጠውን ቤት ለሌላ ሰው በነፃ ወይም በኪራይ አሳልፎ መስጠት፣ የራሱ ቤተሰብ አባል ያልሆነውን ሌላ ሰው በደባልነት ማኖር፣ ወይም ማንነታቸው የማይታወቅና ለግቢው ነዋሪ ሥጋት የሚሆኑ ሰዎችን ማመላለስና ማስጠጋት፤
11.5. በጋራ መኖሪያ ቤት ቅጥር ግቢ ውስጥ ግንባታ ማካሄድ፣ ሸቀጣ ሸቀጥ፣ መጠጥ፣ እንጀራ፣ ዳቦ፣ ላውንደሪ ለንግድ አገልግሎት ማዋል…ወዘተ ተግባራትን መፈጸም፣
11.6. የደባል ሱስ ተገዥ በመሆን አብሮ የሚኖረዉን ሰዉ መረበሽ (ለምሳሌ፡- ሺሻ ማጨስ፤ በስካር፣ በምርቃና፣ ወዘተ)፣
11.7. በጋራ መኖሪያ ግቢ ዉስጥ አስገድዶ መድፈር ወይም ጾታዊ ትንኮሳ መፈጸም፤
11.8. ማንኛውም ነዋሪ በግቢው ውስጥ ወይም በጋራ መኖሪያ ሕንፃዎች ውስጥ እና ዙሪያውን ባሉ ቦታዎች ላይ እንደ ዶሮ፣ በግ፣ ፍየል፣ ላም፣ ውሻ የመሳሰሉ የቤት እንስሳትን ማርባት፤
11.9. ለማንኛውም ዓላማ ተዘግቶ የተቀመጠን ባዶ ቤት በራሱ ውሳኔ ከፍቶ ወይም ቁልፍ ሰብሮ መግባት፣
11.10. በስርቆት ወንጀል መሳተፍ፣ መተባባር ወይም የተሰረቀዉን ዕቃ እያወቀ መሸሸግ… ወዘተ፡፡

ክፍል አራት
የመምህራን የጋራ መኖሪያ ቤት ተጠቃሚዎች የሚያዋቅሩት ኮሚቴ አባላት አመሰራረት፣ ኃላፊነትና ተግባር
አንቀጽ 12፡ የጋራ መኖሪያ ቤት ተጠቃሚዎች የሚያዋቅሩት ኮሚቴ አባላት ምርጫ
12.1. የጋራ መኖሪያ ቤት ተጠቃሚዎች የሚያዋቅሩት ኮሚቴ አባላት በሚከተለው ሁኔታ በእያንዳንዱ የጋራ መኖሪያ ግቢ ውስጥ ይመረጣል፡ -
ሀ) የነዋሪዎች ኮሚቴ አባል የሚሆኑት በሙሉ በግቢው ውስጥ ከየብሎኩ ከሚኖሩ ነዋሪዎች መካከል አንድ ተወካይ በነዋሪዎች ምልአተ-ጉባኤ ግልፅና ዴሞክራሲያዊ በሆነ መንገድ ይመረጣሉ፣
ለ) የነዋሪዎች ኮሚቴ አባላት ብዛት በብሎክ ቁጥሩ የሚወሰን ይሆናል፡፡
ሐ) ከእነዚህ አባላት ውስጥ ቢያንስ አንድ ሰው በጾታ ሴት መሆን አለበት፡፡
መ) የኮሚቴው ሰብሳቢና ፀሐፊ በኮሚቴው አባላት በሚደረግ ጋራ ስብሰባ በድምፅ ብልጫ ይወሰናል፡፡ 
ሠ) ኮሚቴውን የማቋቋምና የኮሚቴውን አባላት የማስመረጥ ሥራ መኖሪያ ቤቶቹ በሚገኙበት ግቢ ዉስጥ ሆኖ በመኖሪያ ቤቶች አስተዳደር ዳይሬክተር/አስተባባሪ አማካኝነት ይከናወናል፡፡
ረ) የኮሚቴው የአገልግሎት ዘመን ሁለት ዓመት ይሆናል፡፡ ነገር ግን የነዋሪዎች ምልአተ-ጉባኤ ካመነበት፤ የነበሩት የኮሚቴው አባላት በከፊል ወይም በሙሉ በድጋሚ ሊመረጡ ይችላሉ፡፡
አንቀጽ 13፡ የጋራ መኖሪያ ቤት ተጠቃሚዎች መካከል የሚዋቀር ኮሚቴ አባላት ኃላፊነትና ተግባር
ኮሚቴው የሚከተሉትን የኃላፊነት ተግባራትን ያከናውናል፡፡
ሀ) የኮሚቴው አባላት ውይይት በማድረግ እንደየብሎኩ ተጨባጭ ሁኔታ ተገቢውን የሥራ ክፍፍል ያደርጋሉ፣
ለ) ኮሚቴው ተጠሪነቱም ለነዋሪዎች በአጠቃላይ ሆኖ ከመኖሪያ ቤቶች አስተዳደር ጋር ተግባራቶቹን በጋር ይሰራል፣
ሐ) የነዋሪዎች ኮሚቴ በግቢው ውስጥ የሚኖሩ ነዋሪዎች ማህበራዊ ኑሮ በሰላም፣ በፍቅር፣ በመተጋገዝና በመረዳዳት ላይ የተመሰረተ እንዲሆን የማገዝና የማስተባበር ኃላፊነት አለበት፣
መ) የመኖሪያ ጊቢውን ፀጥታና ሰላም የሚያበላሹና የህብረተሰቡን ሰላማዊ ኑሮ ሥጋት ውስጥ የሚከቱ ሁኔታዎችን በትኩረት ይከታተላል፤ ለሚመለከተው የዩኒቨርሲቲው አካላት ሪፖርት ያደርጋል፣
ሠ) ለነዋሪዎች የጋራ አገልግሎት አስፈላጊ የሆኑና መሟላት የሚገባቸው ነገሮች ሲኖሩ ይህንኑ ጥያቄ በየደረጃው ለሚገኙ የዩኒቨርሲቲው አመራር አካላት በማቅረብ ያስፈፅማል፣
ረ) በመኖሪያ ጊቢው ውስጥ ያለውን የፅዳት፣ የአረንጓዴ ልማትና የመሬት አጠቃቀም ሁኔታ እየተከታተለ፣ በነዋሪዎች ትብብር መከናወን ያለበትን የሥራ ዕቅድ በማውጣት፣ ነዋሪዎችን በማወያየትና በማስወሰን ተግባራዊ ያደርጋል፡፡ ከነዋሪዎች አቅም በላይ የሆነውን ደግሞ ለሚመለከታቸው የዩኒቨርሲቲው ኃላፊ በማቅረብ ውሣኔ እንዲያገኝ ያደርጋል፤ ተግባራዊነቱን ይከታተላል፣ ያስፈጽማል፣
ሰ) ኮሚቴው በተለይ የመኖሪያ ሕንፃና የሕንፃ አካባቢ ፅዳትን በተመለከተ፤ ነዋሪዎችን በመሰብሰብ የፈሳሽና የደረቅ ቆሻሻ አያያዝና አወጋገድ ምን መምሰል እንዳለበት ያወያያል፡፡ በሕንፃው ውስጥ ያሉ ኮሪደሮች፣ ደረጃዎች፣ የሕንፃው ዙሪያና በሕንፃው አካባቢ ያለው ቦታ ፅዳት፣ ሙሉ በሙሉ የነዋሪዎች ኃላፊነት መሆኑን በማስረዳት፤ የፅዳት ሥራው የሚከናወንበትን መንገድ፣ ማለትም በራሱ በነዋሪው ጉልበት ወይም ደግሞ በነዋሪው ትብብር በሚቀጠሩ ሠራተኞች መሆኑን በማወያየት ያስወስናል፣
ሸ) ከዚህ በላይ በተራ ቁጥር ሰ የተጠቀሰው የፅዳት ሥራ የሚያከናውኑ የሰራተኞችን ክፍያ በተመለከተ ነዎሪዎች የሚጠበቀውን የገንዘብ መዋጮ መጠን  ያስወስናል፡፡ ክፍያውንም ለሰራተኞቹ ተፈፃሚ እንዲሆን ያደርጋል፣
ቀ) በመኖሪያ ግቢ ውስጥ ከግለሰብ መኖሪያ ቤት ውጪ የሆነ የውሃ መሥመር ብልሽት ሲያጋጥም፤ ወይም አጠቃላይ የሆነ የውሃ አቅርቦት ችግር ሲኖር፤ ለሚመለከታቸው የዩኒቨርሲቲው የሥራ ኃላፊዎች በማመልከት ችግሩ በቶሎ መፍትሔ እንዲያገኝ ኮሚቴው የበኩሉን ከፍተኛ ጥረት ያደርጋል፣
በ) በመኖሪያ ግቢ ውስጥ ከግለሰብ መኖሪያ ቤት ውጪ የሆነ ዋና የኤሌክትሪክ መስመር፣ የኤሌክትሪክ ማብሪያና ማጥፊያ/መቆጣጠሪያ ቦርድ፣ የትራንስፎርመር ብልሽት ሲኖር ይህንኑ በፍጥነት ለሚመለከተው አካል በማሳወቅ ለችግሩ መፍትሔ እንዲሰጥ ያደርጋል፣
ተ) በዚህ መመሪያ ክፍል ሁለት ስር “መብትና ግዴታ/ክልከላዎች” በሚለው ሥር የተዘረዘሩት ድርጊቶች ሲፈፀሙ፤ በዚሁ የደንቡ ድንጋጌ ሥር የተጠቀሱትን የዲሲፒሊን እርምጃዎች እንዲወሰዱ ለሚመለከተው አካል ሪፖረት ያደርጋል፡፡ ውሣኔውን ያስፈጽማል፣ ይከታተላል፣
ቸ) ኮሚቴው የሥራ ዕቅዶችን፣ የውይይት ቃለ-ጉባኤዎችንና ውሣኔዎችን፣ ልዩ ልዩ ደብዳቤዎችን፣ የዩኒቨርሲቲውን የመኖሪያ ቤቶች መተዳደሪያ ደንብና ሌሎች ከሥራው ጋር አግባብነት ያላቸውን ሰነዶች ይይዛል፣ ያደራጃል፣ ለተተኪ ኮሚቴ በሀርድ ኮፒ እና በሶፍት ኮፒ ያስተላልፋል፣
ነ) ከዚህ በላይ ከተዘረዘሩት የኮሚቴው ተግባራትና ሀላፊነቶች ጋር ተያያዥነት ያላቸውን ሌሎች ሥራዎች ያከናውናል፣
ኘ) የነዋሪዎች ኮሚቴ አስፈላጊ ሆኖ ሲገኝ በማንኛውም ጊዜ የግቢው ነዋሪዎች በመሰብሰብ በጋራ ችግሮች ላይ ማወያየትና ውሣኔ እንዲተላለፍ ማድረግ ይችላል፣
አ) ኮሚቴው እንደ አስፈላጊነቱ ከነዋሪዎች ጋር በመስማማት በራሳቸዉ የጋራ መኖሪያ ግቢ ብቻ ተፈፃሚ የሚሆን የዉስጥ ደንብ አውጥቶ መተግበር ይችላሉ፡፡ ነገር ግን የሚወጣው መመሪያ የዩኒቨርሲቲውን መመሪያዎች የማይጥስ፣ መምህራንን በእኩል ተጠቃሚ የሚያደርግ እና ከማንኛውም አይነት አድሎአዊ አሰራር የጸዳ መሆን ይጠበቅበታል፡፡  
አንቀፅ 14፡ መመሪያውን ስለማሻሻል
ይህን የመምህራን የጋራ መኖሪያ ቤቶች አስተዳደር የዉስጥ አፈፃፀም መመሪያ  ማሻሻል አስፈላጊ ሲሆን በዩኒቨርሲቲው ፕሬዚዳንት አነሳሽነትና እውቅና ሊሻሻል ይችላል፡፡                  


አንቀጽ 15፡ መመሪያው የሚፀናበት ጊዜ
ይህ የወላይታ ሶዶ ዩኒቨርሲቲ የመምህራን የጋራ መኖሪያ ቤቶች አስተዳደር የዉስጥ አፈፃፀም መመሪያ የዩኒቨርሲቲዉ ማናጅመንትና ካዉንስል ፀድቆ በዩኒቨርሲቲው ፕሬዚዳንት ፊርማ ካረፈበት ቀን ጀምሮ የፀና ይሆናል፡፡
ፊርማ፡ --------------------
ታከለ ታደሰ (ፕሮፌሰር)
የወላይታ ሶዶ ዩኒቨርሲቲ ፕሬዚዳንት
ቀን፡ ---------------

